
Ha re tloheleng ho supana ka menoana re se-
beletseng bonngoe, khotso le botsitso ba naha 
ea rona. Ka nako e ‘ngoe litoro li ka fetoha ‘nete, 
ke mang ea neng a ka nahana hore Naha ea 

Lesotho ka Tona-Kholo ea eona e ka khetheloa boemo bo 
holimohali hakalo, ba ho ba Motlatsi oa Molulo- Setulo oa 
Troika?

Tona-Kholo ea Lesotho e tlisitse tšepo ho mokhatlo oa 
SADC, hore joale lintho li lutse thekeng la tšoene. Litaba 
tsa tšireletso, lipolotiki le tšireletseho ea sechaba hobona-
hala li tsitsitse. Ke ‘muso oa pele ona o qetileng lilemo tse 
‘ne o le litulong, ha pejana koana re ne re tšoara likhetho 
khafetsa selemo le selemo, ka labaka la ho hloka botsitso.

Naha ea rona e tlohile melomong ea SADC hajoale, ho-
bane ho banahale e fumane ketapele e nang le lerato la 
naha le tsotello ea sechaba le ho se supisa tsela e nepa-
hetseng ea ho sebetsa litaba. Mona ke bona hore Lesotho 
le ne le fumane ketaple e mamelang, e hlomphang le ho 
mamela maikutlo a sechaba le ho etsa liqeto tse nepa-
hetseng. Ke bona motho ea neng a tseba ho nka boikara-
bello le ho phethisa ho feta ho buoa. Likamano ke ntho ea 
bohlokoa ho batho bao o ba eteletseng pele.

Monakalali ha o butsoe ho latela takatso tsa tšoene. Mot-
samaisi ka Ntlong ea Bakhethoa ba Sechaba o tšetse bo-
hanyetsi ka metsi a batang, hoja ba na ba futhuthumetse 
ka ho ea hlasela Tona-Kholo ka lipotso ka paramenteng. O 
e ntse sena a ipapisitse le tlhahlobo ea liqeto tsa nako e 
fetileng tsa paramente le Molaoana oa Tsamaiso nomoro 
ea 27, e laolang mokhoa oa ho botsa Tona-Kholo lipotso. 

Hona le tsela e lateloang pele, hobane ho iloe ha theoa 
mokhoa oa ho romela lipotso esale pele hore T.k a fu-
mane monyetla oa ho li bala le ho lokisa likarabo tse nepa-
hetseng.

Bohanyetsi ha bo utloa tsena kaofela bo ile ba ikhethela 
ho ngala lipuisano. Ba bang ba bohanyetsi ba re T.K hana 
boitšepo e le motho, ha ba bang ba re taba ena e ntse 
e tsosa ngangesano ka hore melaoana ea paramente e 
lokela ho sebelisoa joang mabapi le ho araba lipotso ha 
T.K. Na ho ngala lipuisano ho tla tlisa tharollo eo ba neng 
ba e lebeletse kapa ba e hloka? Kopanelang litaba le rueo 
tsebo le ikele likeletso le tle le bona ha khotso e rena. 
Empe e be ho checha ha ramo ha se ho baleha, empa le 
il’o nka matla morao feela.

Sechaba sa Basotho morao tjena hobonala ba se ba sa 
rate lintlafatso haholo tse molemong oa bona. Likampani 
tse kahar'a naha li leka maoala ‘ohle hore Mosotho e mong 
le e mong bophelo ba hae bo fetohe, ka ho tlisa likhokaha-
nyo tsa marang-rang metseng.

Empa motho eena ka boikhetholo ba hae kapa moea o 
mobe o ikhethela ho senya thepa eo. VCL e seboko sa 
phohomela ho sechaba le ho ipiletsa hore se tšoarane ka 
matsoho ho thibela tšenyo e e tsoang ke bang ba sa rateng 
lintho tse ntle.

Taba ea ho khoalo lithapo tsa likhokahanyo tsa ma-
rang-rang le lithapo tsa motlakase li baka tšetiso e kholo 
libakeng tse ngata tsa bohlokoa, tse kenyeletsang litsi tsa 
bophelo, likolo, likereke le ho ama litšebeletso tsa lichelete 
ka mehala ea thekeng.

Bosholu bona bo etsa tšetiso e kholo ho malapa ho fe-
tisa melaetsa e potlakileng le ea tšohanyetso. E boetse e 
fokotsa monyetla ea baithuti ea ho fumana lisebelisoa tsa 
thuto. Taba ena ehlile e khina thuto ea ngoana oa Mosotho. 
Tokiso ea thepa ena e fokotsa mehloli ea chelete e neng e 
ka sebelisoa ho atolosa marang-rang hore a anele bohle. 
Re le sechaba ha re thibeleng bosholu bona hohle moo 
honang le lintlafatso hobane ke molemong oa rona.

LHDA hobonahala e ile ea ikeletsa hore e khathetse ke 
linyoe tsa batho ba angoeng ke morero. Tšoarang joalo le 
kopane le sechaba khafetsa ho utloa maikutlo a sona. Le 
etsa hantle ho bona hore sechaba seo se una molemo o 
moholo ho morero, ruri re le phaphatha mehetla.

Contacts: +266 28350 466
                    62600983 WhatsAPP
Email: newsroom@moeletsioabasotho.co.ls

MOELETSI
Labone, 22-28 Mphalane 20262 Moeletsi oa Basotho www.moeletsioabasotho.co.ls

Journalists
Nthabeleng Seitlheko	 57 665 038/ 68 216 271
Tšeliso Thakholi        	 58 540 853/ 63 480 404

Lekola o romela melaetsa
Nthabeleng Seitlheko

Mongoli e mocha 
oa libuka Nt-
soaki Lekola, o 
re buka ha se 

feela pokello ea maqephe 
a ngotsoeng, empa ke tsela 
ea ho bula lipuisano tse ka 
fetolang tsela eo bacha ba 
ichebang ka eona le kamoo 
ba shebang bokamoso ba 
ba bona kateng.

Lekola ea tsoang Mok-
hotlong empa hajoale a lula 
Maputsoe, Leribe, o memet-
soe ho buisana le baithuti ba 
likolo tsa Holy Family, Ma-
saleng  le se Phahameng 
sa Mafube English Medium, 
moo a ba arolelang melaet-
sa e khothalletsang mamel-
lo mathateng, bohlokoa ba 
thuto le ho itšepa.

Ka ketelo tsena, Lekola 
o tšepa ho fihlela bacha ba 
tobaneng le mathata a kang 
ho ikhalala, khatello ea litha-

ka le maikutlo a hore mae-
mo ao ba phelang ho ’ona a 
ka ba sitisa ho fihlela litoro 
tsa bona. O re limemo tsena 
li hlahile kamor’a hore likolo 
li bontše thahasello leetong 
la hae la ho ba mongoli, le 
melaetseng e fetisoang ke 
mosebetsi oa hae.

Leha buka ea hae e le 
karolo ea lipuisano, Lekola 
o sebelisa menyetla ena ho 
bua le ka litaba tse ling tse 
amang bacha, tse akarel-
letsang bompoli, bofuma, 
boitšepo, thuto le bohlokoa 
ba ho etsa liqeto tse nepa-

hetseng.
Mokhoa oa hae oa ho bui-

sana le baithuti o kopanya 
metlae le ho kenya bona 
lipuisanong, ha ka lehlako-
reng le leng a sa qobe lita-
ba tse tebileng tse amang 
bophelo ba bona le boka-
moso boo ba lakatsang ho 
bo haha.

Lekola o re o shebana 
haholo le baithuti ba lilemo 
li 13 ho ea holimo, bao a 
lumelang hore ba nakong 
ea bohlokoa bophelong ba 
bona, moo ba qalang ho 
ikamahanya le seo ba leng 
sona le ho etsa liqeto tse ka 
amang bokamoso ba bona.

O re e ’ngoe ea lintho tse 
mo amang pelo haholo ke 
ha baithuti ba botsa lipotso 
ka boiphihlelo ba hae, le 
hore na o ile a tsoela pele 
joang ho phehella litoro tsa 
hae leha a ne a tobane le 
mathata.

Ba bang ba baithuti ba 
atamela ho eena kamor’a 
lipuisano ho mo phetela 

maiphihlelo a bona kapa 
ho kopa likeletso. Sena se 
bula monyetla oa lipuisano 
tseo mohlomong li neng li 
ke ke tsa etsahala nakong 
ea thuto e hlophisitsoeng ka 
molao.

Ho Lekola, liketsahalo 
tsena li mo tiisetsa bohlokoa 
ba ho fa bacha monyetla 
oa ho utluoa le ho ba ho-
potsa hore maemo ao ba 
leng ho ’ona hona joale, ha 
a bolele hore ke ’ona a tla 
laola bokamoso ba bona. 
O re: “Semelo sa hau se ka 
hlalosa moo u qalileng teng, 

empa ha se bolele hore se 
lokela ho etsa qeto ea hore 
na u fella hokae.”

Molaetsa oo a lakatsang 
hore baithuti ba tsamaee 
le oona, ke hore litoro tsa 
bona li ntse li le bohlokoa 
ho sa tsotellehe litšitiso tseo 
ba ka kopanang le tsona 
kapa linako tseo ba ka iphu-
manang ba belaella bokho-
ni ba bona. O re: “Ke batla 
hore ba tlohe ba lumela 
hore ba na le bokhoni ba ho 
ba batho ba molemo le ho 
feta, le hore ba se ke ba tela 
ka bona.”

Lekola o re lipuisano tse-
na li boetse li fetotse kutloi-
siso ea hae ka se boleloang 
ke ho ba mongoli. Ho ea ka 
eena mosebetsi oa mon-
goli ha o felle feela tabeng 
ea ho phatlalatsa buka, 
empa o boetse o kenyel-
letsa ho sebelisa lentsoe la 
hae le maiphihlelo a hae ho 
khothatsa ba bang.

Ho ena le ho lekanya bo-
leng ba mosebetsi oa hae 

feela ka palo ea libuka tse 
rekisitsoeng, o lakatsa ho 
bona bacha ba tsoa lipuisa-
nong ba itšepa haholoanya-
ne, ba bile ba lumela ka 
matla bokhoni ba bona.

Lekola o na le tšepo ea 
ho atolosa lipuisano tse-
na ho ea fihla likolong tse 
ling, haholo-holo tse nang 
le baithuti ba lilemo li 13 
ho ea holimo. O amohela 
menyetla ea ho bua le ba-
cha ka mamello mathateng, 
bohlokoa ba thuto, boitše-
po le ho phehella litoro tsa 
bona.

T.K o tsoa ka lesobana la nale
Nthabeleng Seitlheko

Baetapele ba me-
kha ea boha-
nyetsi ba nyatsi-
tse ka matla qeto 

ea Motsamaisi oa Lipuisa-
no Lekhotleng la Secha-
ba Mohlomphehi Tlohang 
Sekhamane, ea ho feto-
la qeto ea hae ea pejana 
mabapi le mokhoa oo litho 
tsa Paramente li lokelang 
ho botsa Tona-Kholo Sam 
Matekane, lipotso ka oona.  
Tsena li hlahelletse tulong 
ea la 20 Mphalane monon-
goaha 

Ha ka la 14 Mphalane 
monongoaha Mohlomphehi 
Sekhamane o ne a bolel-
letse   litho tsa Paramente 
hore li ka botsa Tona-Kholo 
lipotso ntle le ho li romela 
esale pele. Leha ho le joa-
lo, qeto o ile a e fetohela, ka 
la 20 Mphalane monongoa-
ha,   a bolela hore ke litho 
feela tse neng li rometse 
lipotso tsa tsona esale pele 

tse tla lumelloa ho botsa 
Tona-Kholo.

Qeto ena e hlahile na-
kong eo litho tsa Lekhotla 
la Sechaba li neng li leb-
elletse hore Tona-Kholo a 
hlahe kapel’a tsona ho ara-
ba lipotso tse amanang le 
tšebetso ea ’muso.

Mohlomphehi Sekha-
mane o hlalositse hore 
qeto ea hae e ipapisitse le 
tlhahlobo ea liqeto tsa na-
kong e fetileng tsa para-
mente le Molaoana oa Tsa-
maiso oa Nomoro ea 27, o 
laolang mokhoa oa ho bot-
sa Tona-Kholo lipotso.

O itse ha se ’nete hore 
Setho sa Ntlo ea Secha-
ba, Remaketse Sehlaba-

ka, se ile sa laeloa hore 
se hule mangolo a lipotso 
tseo se neng se rerile ho li 
botsa Tona-Kholo. Ho late-
la Sekhamane, mokhoa 
oa ho romela lipotso esale 
pele o ile oa thehoa e le 
hore Tona-Kholo a fumane 
monyetla oa ho li bala le ho 
lokisetsa likarabo tse nepa-
hetseng.

O hlalositse hore qalong, 
molaoana ona o ne o lu-
mella litho tsa paramente 
ho botsa Tona-Kholo lipot-
so ka kotloloho nakong ea 
lipuisano. Leha ho le joalo, 
hamorao mokhoa oo o ile 
oa fetoloa hore lipotso li fi-
hle ho Tona-Kholo pele ho 
nako.

 Sekhamane o itse Mot-
latsi oa Motsamaisi oa 
Lipuisano ea neng a le 
maemong pele ho eena, o 
ne a entse qeto ea hore li-
potso li romeloe esale pele, 
’me eena o bone ho loketse 
hore qeto eo e lateloe.

Molaoana oa Tsamaiso 
oa Nomoro ea 27 o hlalo-
sa hore Komiti ea Khoebo 
ea Paramente, e lokela ho 

khetha Labobeli le le leng 
khoeli le khoeli leo ka lona 
Tona-Kholo a tla araba li-
potso.

Leha molaoana ona o 
fana ka monyetla oa hore 
Tona-Kholo a botsoe lipot-
so tse sa tsebisoang esale 
pele, o boetse o hloka hore 
baokameli ba mekha ea li-
polotiki paramenteng, kapa 
baetapele ba eona, ba fane 
ka mabitso a litho tse tla 
botsa lipotso bonyane mat-
satsi a mahlano a felletseng 
pele ho letsatsi la kopano.

Qeto ea pele ea Sekha-
mane e ne e nyatsitsoe ke 
litho tse ling tsa mokha o 
busang oa RFP, tse neng 
li e nka e le boiteko ba ho 

pepesetsa Tona-Kholo li-
hlong ka lipotso tseo bo-
hanyetsi bo neng bo ka mo 
botsa tsona.

Ka lehlakoreng le leng, 

Remaketse Sehlabaka 
moetapele oa Mpulule Po-
litical Summit, o ne a hla-
hisitse tšisinyo e kopang 
hore Tona-Kholo a hlahe 
kapel’a paramente ho ara-
ba lipotso tsa litho.

Har’a lipotso tseo a neng 
a rerile ho li botsa ke hore 
na ’muso o na le moralo 
ofe oa ho thehela bacha 
mesebetsi nakong ea lik-
hoeli tse 12 tse latelang. O 
ne a boetse a batla ho tse-
ba ka boemo ba lichelete 
tse reretsoeng merero ea 
’muso, hore na li sebelisit-
soe joang le hore na che-
lete e sebelisoang tšebet-
song ea liofisi tsa ’muso e 
eme joang. Lipotso tsena li 
hlahisa litaba tsa bohlokoa 
tse amang tšebeliso ea li-
chelete tsa sechaba, ho 
thehoa ha mesebetsi le 
boikarabello ba ’muso ho 
sechaba.

Setho se seng sa Para-

mente, Dr. Mahali Pha-
motse, le sona se ile sa 
hlahisa maikutlo mabapi le 
mokhoa oa ho botsa lipotso 
le melaoana e lokelang ho 
lateloa. Haele Moetapele 
oa BNP Machesetsa Mo-
fomobe eena o ile a ipilet-
sa hore Tona-Kholo a fuoe 
monyetla oa ho araba lipot-
so tsa litho tsa paramente. 
O totobalitse hore ho botsa 
le ho araba lipotso ke karo-
lo ea bohlokoa ea tsamai-
so ea puso ea sechaba ka 
sechaba, kaha ho matlafat-
sa boikarabello ba ’muso 
ho sechaba.

Taba ena e ntse e tso-
sa ngangisano ka hore na 
melaoana ea paramente e 
lokela ho sebelisoa joang, 
ho netefatsa hore To-
na-Kholo o ikarabella ho 
baemeli ba sechaba, ha ka 
nako e tšoanang ho late-
loa mekhoa e behiloeng ea 
tšebetso ea Ntlo.

Tšeliso Thakholi

MOELETSI O TŠEHETSA BACHA

Ausi Relebohile 
Raselemane(26) 
ke mothehi oa 
khoebo e nyenya-

ne ea rekisang litlotso tsa 
matlolo le moriri e bitsoang 
Katleho Glow & Cosmet-
ics, Maputsoe seterekeng 
sa Leribe e thehiloeng ka 
selemo sa 2023 h'a qeta ho 
phethela lithuto tsa hae Se-
kolong se Seholo sa Sech-
aba (NUL). Mocha enoa ea 
bonahalang a tseba hantle 
seo a se batlang bophelong 
ba hae, e boetse ke seroki 
'me ona mosebetsi o qalile 
h'a ntse a le Sekolong sa 
Mathomo sa St. James toro-
pong e kholo ea Maseru, 
moo a neng a loha likatiba 
tsa ulu. O beha litaba tsa 
hae tjena:

MORERO
Morero o moholo oa ka ha 
ke ntse ke kena sekolo e 
ne e le ho ea etsa bongaka, 
empa e itse ha ke hlokome-
la hore nka tseba ho iphelisa 
ka litlotso tsa matlalo le mori-
ri, kaha ke ne ke hlokometse 
nakong eo ke ntseng ke le 
ka NUL hore batho ba ban-
gata haholo-holo bacha ba 
atisa ho sebelisa litlotso tse 
kotsi tsa matlalo le moriri, 
kaha ba bang ba bona mat-
lalo a bona a ntse a senyeha 
ha a mang ke bone hore a 
se a senyehile nakong eo ke 
neng ke ba loha.

SETHATHONG
Sethathong ha ke qala ho 
sebetsa, khoebo e ile ea 
qala hantle kaha ke ne ke 
sebelisa mefuta ea litlot-
so tse entsoeng ka lero la 

litholoana, e le hore ke tle 
ke tsebe ho fihlela litlhoko 
tsa motho ka mong. Monate 
oa mofuta ona oa litlotso tsa 
lero la litholoana, ke hore 
motho a ka e sebelisa ho 
itlotsa 'meleng kaofela 'me 
le boetse le fokotsa litšenye-
helo.

MAEMO A MORUO
Leha khoebo e ne e bona-
hala e ntse e hola, e boetse 
e angoa ke maemo a moruo 
a teng hajoale a litheko tse 
ntseng liphahama letsatsi 
ka leng moo re latang thepa 
teng, kaha mofuta ona oa 
setlolo sa lero la litholoana 
ke selata kantle ho naha. 
Mofuta ona oa setlolo o boe-
tse oa nka nako e telele o fe-

lile lifemeng tse kholo. Sena 
se ile sa re otla maling a 
mpa habohloko, empa leha 
ho le joalo, ke ntse ke tsoe-
lapele ka mohau oa morena.

LERATO LA KHOEBO
Haesale ke le motho ea 
ratang khoebo ho tloha na-
kong eo ke ntseng ke le 
sekolong sa mathomo le se 
phahameng. Ka hona talen-
ta ena ea ka, ke rata ho e 
fetisetsa ho ba bang. Pele 
nakong eo ke neng ke le 
sekolong sa mathomo ke ne 
ke loha likatiba le lik'hafo ke 
lirekisa. Ka chelete eo ke e 
fumaneng ke reka le ho re-
kisa lipompong le masimba.

LIQHOLOTSO 

LE LIKATLEHO
Liqholotso tse kholo tseo ke 
atisang ho kopana le tso-
na ke khaello ea chelete, 
kaha re lata litlotso kantle 
ho naha. Empa le teng ha 
nkaba ka lahla tšepo ke ile 
ka 'na ka itsoella pele ho fi-
hlela ke fumana tšehetso ho 
tsoa ho e mong oa bahoe-
bi kahar’a naha ea ntseng 
a ntšehelitse le kajeno. O 
boetse o nthusa haholo ho 
batlela thepa ena 'maraka. 
Khoebo e boetse e'a hlasi-
moloha hoo ke seng ke hirile 
bacha ba babeli bao ke seb-
etsang le bona.

TORO
Ha kena takatso ea ho hiroa 
ho hang, ho ba toro ea ka 

ke hore ka letsatsi le leng ke 
be ke ena le feme ea litlot-
so tsa moriri ke hirile bacha 
ba bangata e le ho fokotsa 
bothata bona ba tlala le tlho-
kahalo ea mesebetsi kahare 
ho bacha. Empa toro e kho-
lo haholo ea ka ke ho bona 
karolo e kholo ea bacha e 
itšoarela ka matsoho e sa 
lebella ho hiroa ke 'muso. 
Ka litsebo tsa rona e be rona 
ba ka hirang 'muso.

TLHOKOMELISO 
HO BACHA

Bacha ba lokela ho tseba 
hore ho sebetsa ha se feela 
hore motho a hiroe, empa 
le mesebetsi ea matsoho e 
phelisa batho. Mesebetsi e 
teng kantle ka mona ho sa 
tsotellehe hore na motho o 
fihletse boemo bofe ba thu-
to. Bacha ho itšebetsa ho 
monate ho feta ho hiroa. E 
kholo ka ho fetisisa ke boi-
kopanyo e le hore re tle re 
tsebe ho arolelana litsebo 
tseo re nang le tsona.

BOIPILETSO 
HO 'MUSO

Ke sa boetse ke etsa boip-
iletso ho 'muso oa habo 
rona, ho tsoelapele ka mao-
ala a mang a macha, a ho 
kenya letsoho le toma ho 
matlafatsa likhoebo tsa 
bacha tse seng li ntse li le 
teng, le ho tataisa ba e-song 
ho qale ka ho ba hlahlella 
ka mekhoa ea hore na ba 
ka qala likhoebo joang. Ha 
likhoebo li se li le teng tsa 
bana ba Basotho, re kopa 
'muso o re tšehetse ka ho 
reka lihlahisoa tsa rona. Re 
kopa le Basotho ho reka li-
hlahisoa tsa rona ba tlohele 
ho reka tsa melata leha ho 
sa hlokahale.

Lesotho le Eswatini li tla kena lipuisanong 
Nthabeleng Seitlheko

Ntlo ea Mahosa-
na e tla amohe-
la litho tsa ntlo 
e tšoanang tsa 

Naha ea Eswatini bakeng 
sa lipapali tsa makhotla a 
mabeli a paramente, tse 
reretsoeng ho tšoaroa ka 
Labone le Labohlano. Ka 
thoko ho lipapali tsena, lina-
ha tsena tse peli li tla tšoara 
lipuisano tse kopanetsoeng 
mabapi le tsamaiso ea tsa-
maiso ea batho, tširelet-
so ea meeli le ntlafatso ea 
moruo le sechaba.

Mopresidente oa Senate, 
Mohlomphehi ’Mamona-
heng Mokitimi, o phatlalal-
itse taba ena nakong ea 
lipuisano tsa Senate, ka la 
20 Mphalane monongoa-
ha. A re linaha tsena li tla 
boela li tšoara lipuisano tsa 
paramente tsa Lesotho le 
Eswatini tse shebaneng le 

tsamaiso ea batho e boloke-
hileng, e hlophisehileng le e 
etsoang ka molao.

O itse liofisiri tsa Senate li 
lebelletsoe ho etsa lipatlisi-
so tse tla thusa ho lokiset-

sa lipuisano, le ho tšehetsa 
lipuisano tsa baemeli ba 
linaha tsena mabapi le tsa-
maiso ea phalliso ea batho 
le litaba tse amanang le 
eona.

Lipuisano tsena li lebel-
letsoe ho fana ka sethala 
seo ho sona maparamente 
a linaha tsena tse peli, a 
tla buisana ka tsamaiso ea 
batho, tšireletso ea meeli 

le ntšetsopele ea moruo le 
sechaba.

Lesotho le Eswatini ka bo-
beli ke litho tsa Mokhatlo oa 
Ntšetsopele ea Linaha tsa 
Afrika e ka Boroa (SADC), 
o khothalletsang kopano 
ea linaha tsa tikoloho ena, 
ntšetsopele ea moruo, khot-
so le tšireletso har'a linaha 
tsa oona tse 16 tseo e leng 
litho.

Ka mokhatlo ona oa tikolo-
ho, mebuso ena e 'meli e 
na le moralo o tšoanang oa 
tšebelisano-'moho litabeng 
tse amang sebaka sena, ho 
kenyeletsoa tsamaiso ea 
phalliso ea batho, tširelet-
so ea meeli e arolelanoang 
le ntšetsopele ea moruo le 
sechaba.

SADC e hlokomela hore 
ho tsamaea ha batho le 
thepa ho ka kenya letsoho 
kholong ea moruo, empa ho 
boetse ho hlokahala boiteko 
bo kopanetsoeng ho seb-
etsana le botlokotsebe bo 
tšelang meeli le liqholotso 
tse ling tsa tšireletso.

Nyeoe e’a chechisoa

Lekhotla la Maip-
iletso le chechis-
itse nyeoe ea 
boipiletso pak-

eng tsa Sekolo  se Se-
holo sa Sechaba  (NUL) 
le Motlatsi oa Motlatsi 
oa Chancellor oa sekolo 

seo, Prof. Kananelo Mosi-
to, ea emisitseng moseb-
etsing ho fihlela ka ’Mesa 
2027, e leng nako e reril-
oeng bakeng sa kopano e 
latelang ea lekhotla.

NUL e ile ea hlahlela 
boipiletso khahlanong 
le kahlolo ea Lekhot-
la le Phahameng, moo 
Moahloli Molefi Makara 
a ileng a ahlola hore lek-

hotla leo le na le matla a 
ho mamela kopo ea Prof.  
Mosito e hanyetsang ho 
khethoa ha Motlatsi oa 
Chancellor oa sekolo.

 Prof.  Mosito o bolela 
hore mokhoa oa ho hira 
le ho khetha motho ea 
boemong boo o ne o se 
molaong, kaha o qalile 
pele sekheo sa mosebet-
si se e-ba teng. O re sena 

se tlola karolo ea 16 ea 
Molao oa Motheo oa NUL 
oa 1992.

Ho chechisoa ha nyeoe 
ena ho tlile kamor’a hore, 
NUL eo e leng molli, e 
hlahise kopo ea ho hula 
boipilaetso ba eona. Leha 
ho le joalo, ba arabelang 
boipilaetsong bona ba 
ile ba kopa lekhotla ho 
fana ka taelo e hlalosang 
litlamorao tsa ho huloa ha 
boipilaetso boo.

Ho boletsoe hore kopo 
ea ho hula boipilaetso e 
ke ke ea mameloa hona 
joale, kaha molli o lokela 
ho fuoa monyetla oa ho 
arabela kopo ea taelo e 
hlahisitsoeng ke ba ara-
belang.

Ho sa le joalo, NUL 
e kopile hore Moahloli 
’Mabatšoeneng Hlaele 
a itokolle nyeoeng ena. 
Moahloli Hlaele o ile a 
kenyelletsoa sehlopheng 
se mamelang boipilaetso 
kamor’a hore Moahloli 
Tekane Maqakachane a 
itokolle, ka lebaka la hore 
o sebeletsa NUL, hape
o etsa mosebetsi oa bo-
emeli ba molao ka boi-
notšing.

Lekhotla la Maipiletso 
le laetse molli ho arabela 
kopo ea taelo e hlalosang 
litlamorao tsa ho huloa 
ha boipilaetso, hammoho 
le ho etsa kopo ea sem-

muso ea hore Moahloli 
Hlaele a itokolle nyeoeng. 
Sena se tla lumella lek-
hotla ho tsoela pele ka ho 
mamela kopo ea ho hula 
boipilaetso.

Har’a liqabang tsa mo-
lao tse bileng teng pakeng 
tsa NUL le Prof.  Mosi-
to ke kopo ea ho nyatsa 
motho ka ho se hlomphe 
lekhotla.

Kopong eo, Mosito o 
ile a qosa NUL ka ho tlo-
la taelo ea Lekhotla la 
Maipiletso, e neng e lae-
tse har’a tse ling, hore a 
khethoe e le Chancellor 
ea tšoereng marapo ha 
nakoana. Ho e-na le hoo, 
sekolo se ile sa mo leleka 
mosebetsing.

Lekhotla la Maipiletso 
le ile la ahlola molemong 
oa Prof. Mosito, la ba la 
laela hore a khethoe e le 
Chancellor ea tšoereng 
marapo ha nakoana ho 
fihlela kopo ea mantlha e 
phethoa.

Litlaleho li bontša hore 
Prof. Mosito o ile a khut-
lela mosebetsing kamor’a 
kahlolo eo. Leha ho le 
joalo, hajoale o boetse o 
emisitse mosebetsing ka-
mor’a hore ho thoe, o ile 
a khutlisetsa mosebets-
ing Mongolisi oa Sekolo, 
Liteboho Maqalika Lerot-
holi, eo le eena a neng a 
emisitse mosebetsing.

Matekane o kotsomala sa maratsoana

Tona-Kholo ea 
Lesotho Samu-
el Matekane, o 
khethiloe ho ba 

Molula-Setulo ea tlang ho 
kena setulong oa Lekhotla 
la Mokhatlo oa Linaha tsa 
Afrika e ka Boroa (SADC) 
la Lipolotiki, Tšireletso le 

Nthabeleng Seitlheko
Tšireletseho.

Khetho ena e etsahetse 
kopanong e sa tloaele-
hang ea Lihlooho tsa Lina-
ha le Mebuso ea SADC, e 
neng e tšoeroe ka mokhoa 
oa marang-rang, ka la 21 
Mphalane Monongoaha.

 Lesotho le ne e emetsoe 
kopanong eo ke Letona la 
Molao Mohlomphehi Rich-
ard Ramoeletsi, ea neng a 

emetse Letona la Litaba tsa 
Kantle ho Naha le Likamano 
tsa Machaba.

Ho khethoa ha Tona-Kho-
lo Matekane boemong bona 
ho beha Lesotho maemong 
a bohlokoa a ho kenya let-
soho liqetong tsa tikoloho 
tse amanang le khotso, bot-
sitso, tšireletso le tšebelisa-
no-’moho lipakeng tsa lina-
ha tsa SADC.

Lekhotla lena le shebane 
le litaba tsa lipolotiki, tšire-
letso le ts’ireletseho tikolo-
hong ea Afrika e ka Boroa. 
Ka hona, boetapele ba Le-
sotho bo ka fana ka monyet-
la oa hore naha e kenye let-
soho ka matla lipuisanong le 
matsapeng a reretsoeng ho 
rarolla likhohlano, ho thibela 
ho se tsitse lipolotiking le ho 
matlafatsa khotso linaheng 
tseo e leng litho tsa SADC.

Hape, boemo bona bo 
fa Lesotho monyetla oa 
ho sebetsa le linaha tse 

ling ho khothaletsa tšebe-
lisano-’moho litabeng tsa 
tšireletso le botsitso ba ti-
koloho. Khotso le botsitso li 
bohlokoa bakeng sa ntšet-
sopele ea moruo, khoe-
bo, matsete le ntlafatso ea 
bophelo ba baahi.

Leha ho le joalo, melemo 
ea khetho ena e tla ipapisa 
le hore na Lesotho le linaha 
tse ling tsa SADC li tla se-
belisa boemo bona joang, 
ho phethahatsa liqeto le ho 
matlafatsa tšebelisano-’mo-
ho tikolohong.

Vodacom e tšoenngoa ke bosholu
Nthabeleng Seitlheko

Kampani ea ma-
rang-rang le me-
hala ea thekeng 
ea Vodacom Le-

sotho e ipilelitse ho secha-
ba ho tšoarana ka matsoho 
ho thibela tšenyo e ntseng 
e e ketseha ea thepeng 
ea likhokahanyo tsa ma-
rang-rang, le ho se hlo-
komelisa hore ho senngoa 
ha eona ho sitisa phano ea 
litšebeletso tsa bohlokoa, 
ebile ho fokolisa khokaha-
nyo ea marang-rang naha 
ka bophara. Tsena li hlahile 
polelang e phatlalalitsoeng 
ke botsamaisi ba Vodacom 
ka la 20 Mphalane monon-
goaha

Ho ea ka Hlooho ea Lita-
ba tsa Kantle le Taolo ea 
Tsamaiso ea Vodacom Le-
sotho, Tšepo Ntaopane o re 
liketsahalo tsa morao tjena 
libakeng tse fapakaneng 
tseo marang-rang a kam-
pani a sebetsang ho tsona 
li kenyeletsa ho khaoloa ha 
lithapo tsa motlakase, tsa 
likhokahano, ho senngoa ha 
tsamaiso ea motlakase, ho 
senya 'likhabote' tsa thepa 
ea marang-rang le ho senya 
thepa e ’ngoe ea bohlokoa.

O hlalositse hore maemo 
ana tšenyo a  ama meralo 
ea motheo e tsamaisang 
lipuisano maemong a tšoha-
nyetso, tšebetso ea likhoe-
bo, litšebeletso tsa lichelete 
ka mehala ea thekeng le lik-
hokahano tsa litsi tsa sech-
aba tse kenyeletsang tsa 
bophelo bo botle. 

“Liketsahalo tsena tsa lit-
lolo tsa molao li ama batho 
bohle ho ba ha seteishene 
sa marang-rang se sen-
ngoa, sechaba sohle se 
lahleheloa ke monyetla oa 
ho fumana litšebeletso tsa 
bohlokoa tsa lipuisano,” ho 
boletse eena.

 A re tšitiso ea litšebeletso 
tsa marang-rang e ka sitisa 
malapa ho letsetsana mae-
mong a potlakileng, ea sitisa 
mesebetsi ea likhoebo, ea 
fokotsa menyetla ea baithuti 
ea ho fumana lisebelisoa 
tsa thuto, le ho thatafalletsa 
batho ba hlokang thuso ea 
tšohanyetso ho ikopanya le 
ba ka ba thusang.

A re moo tšenyo e bileng 
teng, Vodacom Lesotho e 
atisa ho romela litsebi tsa 
eona tsa marang-rang le ho 
sebelisa mehato ea tšoha-
nyetso ho khutlisetsa litše-
beletso setloaeling kapele 
ka moo e ka atlehang ka 
teng. A tiisa hore ho loki-
sa le ho nchafatsa thepa e 
senyehileng ho hloka che-
lete e ngata, tsebo e kheth-
ehileng le nako.

O bontšitse hore chelete 

e sebelisoang ho lokisa 
tšenyo ea thepa e fokotsa 
mehloli ea lichelete e neng 
e ka sebelisoa ho atolosa 
marang-rang, ho ntlafatsa 
litšebeletso le ho tšehet-
sa merero ea ntlafatso ea 

sechaba.
 A hlokomelisa sechaba 

hore tšenyo ea meralo ea 
motheo e na le litlamorao 
tse bosula moruong le sech-
abeng tse kenyeletsang 
ho khaoha ha litšebelet-

so, tahlehelo ea chelete 
e kenang ka mokotleng le 
keketseho ea litšenyehelo 
tsa tšebetso. O itse sena se 
boetse se liehisa boiteko ba 
ho isa likhokahano tsa ma-
rang-rang libakeng tse nt-

seng li haelloa ke litšebelet-
so tsena.

O kopa sechaba se lulang 
haufi le libaka tseo thepa ea 
marang-rang e kentsoeng 
ho tsona, ho thusa ho e sire-
letsa ka ho tlaleha liketso 
tse belaetsang, ho thibela 
batho ho senyang thepa eo 
le ho tsebisa ba boholong 
sebakeng ka tšenyo efe 
kapa efe kapa liteko tsa ho 
utsoa thepa eo.

A ipiletsa ho barekisi ba 
litšepe tse sebelisitsoeng 
le sechaba ka kakaretso 
hore ba se reke kapa ho 
rekisa lithapo, libeteri, lise-
belisoa tsa letsatsi le thepa 
e ’ngoe eo ho belaelloang 
hore e utsoitsoe lithapong 
tsa motlakase kapa likhoka-
hanyong tsa marang-rang a 
mehala.

 A qetella ka ho totobat-
sa bohlokoa ba tšebelisa-
no-’moho ea sechaba sohle 
ho sireletsa thepa ea lik-
hokahano, kaha e phetha 
karolo ea bohlokoa ho tše-
hetsa tsoelo-pele ea moruo 
le sechaba kahar’a naha.

Motšoane o khothaletsa tlhahlobo ea meputso 
Nthabeleng Seitlheko

Letona la Bose-
beletsi ba Secha-
ba, Mohlomphehi 
Moeketsi Motšoane 

o entse kopo ea ho hlahlo-
joa ha meputso e amanang 
le basebeletsi ba 'muso, 
e mabapi le ho nyolloa ha 
meputso ho ipapisitsoe le 
mekhahlelo e fapakaneng 
ea mesebetsi ea bona. O e 
ntse kopo ena ka Lekhotle-
ng la Sechaba, Maseru, ka 
la 19 Mphalane monongoa-
ha.

Kopo ena e hlahile kam-
or’a hore setho se khabane 
sa Lekhotla la Sechaba, 
Mabalokeng Mpobole, a 
neng a batla ho tseba hore 
na litaba tse amanang le 
meputso ea basebetsi li se 
li fihletse boemong bofe, le 
hore na ho na le mehato e 
reriloeng ho ntlafatsa mae-
mo a bona.

 Mpobole o boetse a bat-
la ho tseba hore na ho tla 
etsoa liphetoho life tsamai-
song ea meputso le hore na 
basebetsi ba tla tseba neng 
ka li qeto tse amang le me-
putso ea bona. 

 A batla ho tseba hore na 
ho na le meralo e hlakileng 
ea ho sebetsana le litaba 
tsena le hore na basebet-
si ba ka lebella liphetoho 
neng. Setho sena sa Lek-
hotla la Sechaba se boe-
tse sa bontša bohlokoa ba 
hore basebetsi ba fuoe tl-
hahiso-leseling e hlakileng, 
mabapi le litaba tse amang 

maemo a bona a mosebetsi 
le meputso.

Ha a araba lipotso tsena, 
Letona Motšoane le hlalosi-
tse hore litaba tse amanang 
le meputso li ntse li hlahlo-
joa, ’me ho na le mekhoa 
e lokelang ho lateloa pele 
ho etsoa li qeto tse amang 
basebetsi.

 Letona la totobatsa 
bohlokoa ba ho shebisisa 
litaba tsena ka hloko le ho 
netefatsa hore li qeto tse 
etsoang li latela melao le 
mekhoa e behiloeng. Litho 
li boetse tsa hlahisa taba 
ea mekhahlelo ea meseb-
etsi, moo li ileng tsa ba tla 
tlhaloso mabapi le hore na 
basebetsi ba tla nyolloa 
joang ho tloha boemong bo 
bong ho ea ho bo bong.

LHDA e matlafatsa bacha 

Morero oa Metsi a Lihla-
ba tsa Lesotho (LHDA) o 
bontšitse boitlamo ba ona 
ba ho ntlafatsa bophelo ba 
sechaba ka ho tšehetsa nt-
lafatso ea litsebo tsa bacha, 
ha ka lehlakoreng le leng le 
ntse le batlisisa menyetla ea 
ho atolosa phano ea metsi 
a hloekileng le ho ea fihla 
metseng e mengata e ame-
hileng ke morero.

Lintlha tsena li hlahile 
kopanong ea selemo le 
selemo ea LHDA le mafa-
pha a fapakaneng, e neng 
e tšoaretsoe Maseru ka la 
21 Mphalane monongoa-
ha,  ele karolo ea ketekelo 
ea lilemo tse 40 Morero oa 
Metsi a Lihlaba tsa Lesotho 
(LHWP), o tšoaeang lilemo  
tsa tšebelisano-’moho lipa-
keng tsa Lesotho le Afrika 
Boroa.

Kopano ena e fana ka 
monyetla oa hore LHDA 
e hlahlobe tsoelo-pele ea 
merero ea eona, e mamele 
maikutlo a sechaba le ma-
fapha a fapakaneng ba 
eona, hammoho le ho mat-
lafatsa tšebelisano-’moho 
molemong oa ntlafatso e 
tsoetsengpele ea libaka tse 
anngoeng ke merero.

Moemeli oa bacha ba Ka-
tse ’Malehloa Tseka o lebo-
hile LHDA ka ho kenya let-
soho ntlafatsong ea bacha 
ka mananeo a koetliso ea 
litsebo a fanang ka mangolo 
a ntlafalitsoeng, a ka sebeli-
soang kahar’a naha le kan-
tle ho eona.

O itse  tšebelisano-’moho 
ea LHDA le Lekala la Thu-
to le Koetliso, hammoho le 
Mokhatlo oa Ntlafatso ea 
Bohahlaoli Lesotho (LTDC), 
e thusitse ho bulela bacha 
menyetla ea ho ithuta lit-
sebo tse ka ba tsoelang 
molemo bophelong. O itse 
mananeo ana a akarellet-
sa koetliso ea ho haha ka 
litene, ho cheseletsa tšepe 
le ho tataisa bahahlauli. A 
etselitsoe bacha ba seng 
ba e-na le litsebo tse itseng 
hammoho le ba qalang ho 
ithuta mesebetsi ena.

Ho ea ka Tseka, mangolo 
ao bacha ba a fumanang a 
ka ba ekelletsa menyetla ea 
ho hiroa kahare ho Lesotho 
le linaheng tse ling, kaha 
litsebo tsena li ka ananeloa 
tikolohong ea Mokhatlo oa 
Ntšetso-pele ea Linaha tsa 
Afrika e ka Boroa (SADC), 
ho ipapisitsoe le maemo le 
kananelo ea mangolo ao. 
O bontšitse hore koetliso 
e joalo e bohlokoa hobane 
e fa bacha monyetla oa ho 
iphelisa, ho fumana meseb-
etsi le ho kenya letsoho 
ntlafatsong ea moruo oa 
sechaba sa habo bona.

Leha ho le joalo, o itse 
bacha ba Katse ba lakat-
sa hore LHDA e ba thuse 
le ho feta ka ho ba tataisa 
ho ngola le ho ntšetsapele 
litlhahiso tsa merero tseo 
ba ka hohelang bafani Ka 
tsona.  A tsoelapele hore 
tšehetso ena e ka thusa 
bacha ho fetola tsebo eo 
ba e fumaneng ka koetliso 
hore e be menyetla ea ‘nete 
ea khoebo le mesebetsi 
metseng ea bona.

Taba ena e totobatsa 
bohlokoa ba hore koetliso 
ea litsebo e tsamaisane le 
menyetla ea lichelete, tatai-
so ea khoebo le tšehetso e 
ka thusang bacha ho theha 
likhoebo le merero e hla-
hisang chelete.

Ka lehlakoreng la phano 
ea metsi, Motsamaisi oa 
Lefapheng la Ntšetsopele le 
Tšebetso ho LHDA, Reent-
seng Molapo, o itse LHDA 
e ntse e etsa boithuto bo 
reretsoeng ho fumana lit-
sela tsa ho atolosa phano 
ea metsi a hloekileng ho ea 
metseng. O hlalositse hore 
hajoale baahi ba libaka tse 
pota-potileng Katse, ’Muela 
le Mohale ba se ba fumana 
metsi a hloekileng a tsoang 
matamong a LHDA.

O itse boithuto bona bo 
shebile hore na ho ka et-
soa joang hore le sechaba 
se lulang hole le litšebelet-
so tse teng, se fumane 
monyetla oa ho sebelisa 
metsi a bolokiloeng mata-
mong ao.

Haeba boithuto bona bo 
ka lebisa katolosong ea 
litšebeletso, bo ka bula 

monyetla oa hore malapa 
a mangata a fumane metsi 
a hloekileng haufi le moo 
a lulang teng, e leng se ka 
thusang ho ntlafatsa boph-
elo ba letsatsi le letsatsi ba 
baahi.

Motsamaisi oa Lefapha la 
Ntšetso-pele ea Sechaba le 
Tikoloho LHDA, Ntaoleng 
Mochaba, eena o itse me-
tse e kabang 20 sebakeng 
sa Mohale le e 17 sebak-
eng sa ’Muela e lebelletsoe 
ho una molemo tlhokom-
elong, ntlafalong ea tikolo-
ho le phepelo ea Metsi.  O 
hlalositse hore merero ena 
e lebelletsoe ho ama mala-
pa a ka bang 3 500 Mohale 
le a 1 700 ’Muela. Mochaba 
o boletse hore merero ena 
e reretsoe ho thusa ho nt-
lafatsa katoloso le phepelo 
ea metsi a hloekileng le a 
ntlafetseng metseng, e leng 
karolo ea bohlokoa ntlafat-
song ea bophelo le boiket-
long ba sechaba.

Katse ke se seng sa liba-
ka tsa bohlokoa morerong 
oa LHWP, o thehiloeng tu-
mellanong ea selemo sa 
1986 lipakeng tsa Lesotho 
le Afrika Boroa. Letamo la 
Katse le hahiloe Nokeng 
ea Malibamatšo e le karo-
lo ea Mokhahlelo oa Pele 
oa morero ona. Khaho ea 
letamo e qalile ka Hlakola 
1991 ’me ea phetheloa ka 
Motšeanong 1997, ha phe-
pelo ea metsi ho ea Afrika 
Boroa e qalile ka Pherek-
hong 1998. Morero ona o 
etselitsoe ho fetisetsa metsi 
Afrika Boroa le ho hlahisa 
motlakase o fehliloeng ka 
metsi bakeng sa Lesotho.

Bohahlaoli le bona bo na 
le monyetla oa ho hlahiset-
sa baahi mesebetsi le che-
lete. Libaka tse kang Lerako 
la Letamo la Katse, Serapa 
sa Limela sa Katse le litha-
ba tse pota-potileng sebaka 
sena li ka hohela bahahlaoli 
le ho bula menyetla ea lik-
hoebo tsa lehae.

Mekete ea bohahlaoli le 
bochaba, ho akarelletsa le 
Mokete oa Bohahlaoli oa 
Letamo la Katse, le eona e 
thusa ho phatlalatsa lefa la 

sebaka sena, ho khothalet-
sa ho nka karolo ha secha-
ba le ho theha menyetla ea 
moruo. Kopano ene e tšo-
ero tlasa sehlooho se reng 
“itlhahlobe, boikarabello, le 
kutloisiso e tšoanang.

Ho sa le joalo Letona la 
Lihloliloeng, Mohlomphe-
hi Mohlomi Moleko, o itse   
ketekelo ena ha se feela ho 
keteka katleho ea lilemo tse 
40, empa ke monyetla oa 
ho shebisisa tse fihletso-
eng, ho ithuta liphosong le 
ho rala tsela e tla netefatsa 
hore morero o tsoela pele 
ho tsoela Lesotho le Afrika 
Boroa molemo.

O hlalositse LHDA e le 
morero oa   bohlokoa kon-
tinenteng ea Afrika litabeng 
tsa metsi le ntlafatso ea 
meralo ea motheo, ho tloha 
ha morero o qala e le pono 
e kholo ea tšebelisano lipa-
keng tsa linaha tsena tse 
peli.

Moleko o tiisitse hore 
katleho ea Morero oa Met-
si oa Lihlaba tsa Lesotho 
e itšetlehile ka tšebelisano 
‘moho le ‘Muso oa Leso-
tho le Afrika Boroa. A re ho 
bohlokoa hore sechaba se 
anngoeng ke morero se 
fuoe monyetla oa ho nka 
karolo liqetong tse amang 
bophelo ba sona, kaha 
ntšetsopele e ntlafetseng e 
ke ke ea fihleloa ntle le lipui-
sano tse bulehileng, pona-
letso le tlhompho.

O boetse a re taba ena e 
bohlokoa haholo ha Morero 
oa Metsi oa Lihlaba tsa Le-
sotho o ntse o tsoela pele 
Karolong ea Bobeli, moo 
ho lebelletsoeng hore tsoe-
lo-pele ea meralo ea moth-
eo e tsamaee le ntlafalo ea 
bophelo ba sechaba.

Ka lehlakoreng le leng, 
Mookameli e Moholo oa 
LHDA,  Tente Tente, o itse 
kopano ena ke monyetla oa 
hore setsi se itlhahlobe ka 
botšepehi, se bue ka liqho-
lotso tseo se tobaneng le 
tsona le ho fumana mekhoa 
ea ho ntlafatsa tšebelisano 
le bankakarolo.

O hlalositse hore LHDA e 
ile ea tsosolosa likopano le 

mafapha a fapakaneng ka 
2024 ka sepheo sa ho ma-
mela maikutlo a sechaba, 
ho sebetsa ‘moho ho rala 
mananeo a ntšetsopele le 
ho fa bohle monyetla oa ho 
botsa lipotso le ho batla boi-
karabello.

Tente o itse leano la LHDA 
la lilemo tse leshome, le qa-
piloeng ka 2023, le itšetle-
hile ka lintlha tsa bohlokoa 
tse kenyeletsang batho, 
tikoloho le nala. O re ho 
phethahatsa leano lena ho 
hloka tšebelisano e matla le 
bohle.

Leha Morero oa Metsi oa 
Lihlaba tsa Lesotho o tse-
bahala ka tlatsetso ea oona 
ntlafatsong ea meralo ea 
motheo le tšebelisanong ea 
linaha tsena tse peli, Tente 
o ananetse hore ho bile le 
liqholotso leetong lena. O 
itse ho bohlokoa hore liqeto 
tse nkuoang nakong e tlang 
li netefatse hore morero o 
siea melemo e tsitsitseng 
ho batho.

Ha a fana ka maikutlo a 
sechaba, moemeli oa sech-
aba, Lenka Thamae, o leb-
ohile LHDA ka ho mema 
mafapha a fapakaneng ko-
panong ena, a re sena se 
tla thusa ho aha likamano 
tse tsitsitseng lipakeng tsa 
setsi le sechaba.

Leha ho le joalo, Thamae 
o bontšitse hore ho ntse ho 
e-na le metse e meng e hlo-
kang metsi a nooang, a tiisa 
bohlokoa ba hore LHDA le 
sechaba ba sebetse ‘moho 
ho rarolla mathata a ntseng 
a le teng.

Taba ena e totobatsa 
bohlokoa ba hore katle-
ho ea morero e se ke ea 
lekanyetsoa feela ka mat-
amo, litonoro le marokho a 
hahiloeng, empa hape le ka 
hore na merero ena e ntla-
fatsa bophelo ba sechaba 
joang.

Ka hona, ha LHDA e kete-
ka lilemo tse 40, phephet-
so e ka sehloohong ke ho 
netefatsa hore tšebelisano 
le Afrika Boroa, ntšetsopele 
ea meralo ea motheo le 
lipuisano le sechaba li hla-
hisa melemo e bonahalang 
ho Basotho, haholo-holo ba 
anngoeng ka kotloloho ke 
morero.

Tšeliso Thakholi

TSA KEREKETSA KEREKE

Bafarisi le Basaduci e ne e le lihlopha tse peli tsa Bajodi ba neng ba ipitsa “litsebi 
tsa molao.” Ba ne ba talima molao e le molao, ba se na taba le moea oa oona 
kapa thuto ea oona, Ba ne ba ithuta oona, ba o hlalosa, ba o toloka, ba o hlo-
mathisa mona le mane.

Mehleng ea Jesu, melao e leshome e neng e fuoe Moshe ke Molimo thabeng ea 
Senai, e ne e arotsoe koto tse tharo e leng; lithibelo, melao le litaelo. Ho thoe lithibelo 
li ne li le 365, melao e le 613 le litaelo li le 248. Hoa utloahala Bajodi ba ne ba lahleha 
har’a melao, lithibelo le litaelo tsena, ba ne ba ipotsa kamehla hore na ba tlotse ofe, na 
ba tlotse o moholo kapa che, ba tlotse oa Molimo kapa oa batho.

Ha ba botsa Jesu hore na molao oa moholo ke ofe, Jesu o ba araba ka ho otloloha, o 
re: “U rate Morena Molimo ‘me o rate oa heno.” ’Me a eketse ka hlaloso ena e fokolang, 
a re: ”Litaelo tsena tse peli lia tšoana. Tsohle tse ling tseo le li fumanang Bukeng ea 
Molao kapa ea Baprofeta ke lihlaloso tsa litaelo tsena tse peli ‘me li itšetlehile ka tsona.”

A re lekeng ho utloisisa hore na Jesu a ka bolela joang hore meloa ena e ‘meli ea 
tšoana; oa lerato la Molimo le oa lerato la boena.

Taba ea pele eo re lokelang ho ikhopotsa eona ke hore Morena Molimo o na le pheth-
eho eohle, ha a hloke letho, lehlohonolo la hae le phethehile ka bolona, ha a jeoe ke 
bolutu leholimong, ‘me ha a hloke batho ho hang. Batho ha ba eketse letho letlotlong la 
hae kapa thabong ea hae kapa lehlohonolong la hae.

Morena Molimo leha a sa hloke batho, o ile a ba bopa ka lerato, bakeng la molemo 
oa bona. O re bopetse hore re abeloe lehlohonolo lena la hae le phethehileng, ‘me re 
phele le eena ka bosafeleng leholimong. Morena Molimo o re bopile ka hore tšoantša 
le eena, re litšontšo tsa hae. Seo re nang le sona ka mokhoa o phethehileng o re file 
sona ka mokhoa o sa phethehang, o rata hore le rona re iteke ho se etsa ka matla ‘ohle 
a rona, e le hore setšontšo sa hae se ka ho rona se bonahale liketsong tsohle tsa rona. 

Morena Molimo ea matla ‘ohle, ea nang le phetheho eohle, o n’a le matla a ho re bopa 
re le batho ba phethehileng ka ho tšoana, ho se mokuli, mohlolohali kapa khutsana har’a 
rona. Empa ha a ka arata ho etsa joalo, hore seo a se entseng mabapi le rona re se etse 
mabapi le batho bao re phelang le bona, ke hore re ba abele lehlohonolo la rona, maruo 
a rona, thabo ea rona; ka lentsoe le le leng re ba rate kamoo eena a re ratileng kateng, 
‘me ka hona re be litšontšo tsa ‘nete tsa lerato la hae.

Molao oa lerato la boena o ne o nehoe Bajodi ke Molimo, ho tloha tšimolohong, ka ho 
ea ka seo re se baling thutong ea pele, bukeng ea Exoda. Morena Molimo o n’a ba laetse 
ho sireletsa le ho thusa baeti, bahlolohali, bahloki le likhutsana.

Morena Molimo ea re bopileng ka lerato, ‘me ea ratang hore re be litšontšo tsa hae, 
o lumetse hore batho ba se ke ba tšoana, le hore mathata a be teng bophelong ba rona, 
hore bohle re fuoe monyetla oa ho sebelisa lerato leo a le tšetseng pelong tsa rona. 
Hoja mathata a ne a le sieo lefatšeng, ho se mokuli, mohloki, moeti kapa mohlolohali, 
batho bohle ba tšoana ka maruo, lineho le mahlohonolo, lerato la boena le ne le sa tl’o 
hlokahala, esita le lerato la Morena Molimo. 

Ho rata ke ho fana, ke ho fana feela, re sa kope letho, re sa lebelle teboho ea letho. 
Re ka fana ka eng ho Morena Molimo ea nang le ntho tsohle ‘me ea sa hlokeng letho? 
Re ka mo rata joang? Re ne re tla sitoa ho bontša lerato la rona, hoja batho bohle baa 
tšoana.

Empa ka ho rata batho ba bang, re sebelisa lerato leo Morena Molimo a re fileng lona, 
re tšoana le eena, re fana joaloka eena, re rata joaloka eena, ‘me ka ho rata ba bang re 
rata Molimo ka sebele.

Morena Molimo o re file hlompho e kholo ea ho re khetha le ho re lumella ho ba bat-
latsi ba hae paballong ea batho ba bang. O n’a e-na le matla a ho fa e mong le e mong 
tsohle tseo a li hlokanag, eena Molimo ka sebele, empa a khahliloe ke ho re kopa thuso. 
Seo re nang le sona re tšoanetse ho thusa ba bang ka sona. Maruo a lefatše a etselitsoe 
bohle; Morena Molimo o re siela boikarabello ba ho a arolelana ka lerato.

Ke oona molao oa lerato. Ke molao o le mong o nang le mahlakore a mabeli. Re 
sitoa ho rata Morena Molimo ka kotloloho. Lerato la rona ho Molimo le tšoanetse ho 
feta ka bana babo rona. Joaloka moapostola Joannes a bolela a re: “Ha e mong a re 
ke rata Molimo, empa ke a hloile ngaoan’abo, o leshano.” Lerato la boena ke karolo e 
hlokahalang ea lerato la rona ho Molimo paballong ea hae ea batho bohle. Ho se talime 
batho ba bang joaloka bana babo rona, ke ho hana ho talima Molimo e le Ntat’a rona.

A re ipotseng ke hona hore na re etsa joang ka molao ona oa lerato. Na re o talima e 
le oa pele, e le o hlokahalang haholo, e le oo re tla ahloloa holim’a oona? Na re ikitlaelet-
sa ho o boloka ka botšepehi le ho phela ka oona ho ea ho ile? Hobane molao ona ha o 
na moeli; moeli oa oona ke hore re rate ba bang joalokaha Molimo a re ratile.

Hase bohle ba nang le matla a ho thusa ba bang ka chelete kapa ka ntho tsohle tseo 
ba li hlokang, empa, leha re se barui ka mohlomong re tla fumana kamehla batho ba 
bang ba hlokang thuso ho rona. Esita leha re le mafutsana a maholo, re na le hona ho 
thusa ba bang ka mantsoe a molemo, ka khothatso le ka thapelo ho bebofatsa mahloko 
a bona le litsietsi tsa bona.

Re se ke ra lebala hore seo re se etsetsang bana babo rona ka baka la Molimo, re se 
etsetsa Morena Molimo ka sebele, ‘me se etsetsoang Morena Molimo se tla re fumantša 
moputso o sa feleng.

Taelo e kholo Molaong oa lerato

TSA KEREKETSA KEREKE
Exoda 22:21-27
Pesalema 17

1Ba-Thessalonika 1:5-10
Matheus 22:34-40

Khothatso

'Re bopetsoe ho phela le Molimo'

Tšeliso Thakholi

Mobishopo oa 
Tikoloho ea 
Mohale's Hoek, 
Mohlomphehi 

John Joale Tlhomola SCP, 
o re leha lefu le ka re aroha-
nya le boteng ba baratuoa 
ba rona, bohle re bopetsoe 
ho phela le Morena Molimo, 
hobane ha le atlehe ho feli-
sa tšepo ea rona ho Kriste 
Jesu ea iphatlalatsang 
kamehla hore ke eena tse-
la, 'nete le bophelo. O buile 
tsena litšebeletsong tse 
mahlonoko tsa Sehlabelo 
se Halalelang sa 'Missa 
oa lepato la Sr. Annunciata 
Nthonyana, ea phomolitso-
eng borokong ba hae ba 
ho qetela setšeng sa bafu 
sa Kereke sa e Katholike 
Parishing ea Ha 'Ma-Jesu, 
Roma, ka la 17 Loetse mo-
nogoaha.

O boletse hore leha Sr. 
Annunciata a ile a arebela 
pitso ea Morena Molimo ea 
ho ba moitlami, seo ha se 
ea ka sa hlakola likamano 
tsa hae le lelapa labo, leha 
pitso ea hae e ile ea atolosa 
lelapa la hae, empa ha ea 
ka ea etsa hore a khaotse 
ho ba malome kapa khait-
seli. "Lefu lena le re hopot-
sa hore Morena Molimo ea 
ileng a lefa eena e le mpho 
ke eena Molimo eo kajeno 
a mo khutlisetsang ho eena 
ka tumelo le tšepo." O itsalo

A re ha lipelo tsa bona li 
utloa bohloko ba lle empa 
ba se ke ba lumella bohloko 
ho ba amoha tšepo, kaha 
ka bophelo ba hae bane ba 
fuoe mpho eo ba lokelang 
ho tsoelapele ho e hlompha 
ka mehopolo, lerato, bonng-
oe, tšoarelo le ho phelisana 
ka khotso. "Ka hona ha re 
hlompha moratuoa oa rona 
ea hlokahetseng ka tsela 
ena, re etsa hore molemo 

oo ao jalileng o tsoelepele 
ho beha litholoana." A rialo

A re bophelo ba Sr. An-
nunciata e bile bopaki ba 
tiiso ho Morena Molimo, 
'me bohle ba lahlehetso 
ke motho eo ba neng ba 
arolelana le eena bophelo 
ba thapelo, bosebeletsi le 
boitelo. Ka hona bophelo 
ba hae bo re hopotsa hore 
motho a ka tela lintho tse 
ngata tseo lefatše le li nk-
ang e le tsa bohlokoa, hore 
a phelele Molimo le batho 
ka pelo eohle ea hae. "Sr. 
Annunciata o ile a araba 
pitso ea Molimo ka ho ine-
hela bophelong ba boitlami, 
'me kajeno re leboha Moli-
mo ka mpho ea bophelo ba 
hae, le ka lilemo tseo a li 
qetileng a sebeletsa Kereke 
le melemo eohle eo a e nt-
seng ho batho bohle bao a 
kopaneng le bona leetong la 
hae." Ke eena eo.

Ea buileng e le mooki 
phupung eo, Sr. Angelina 
Ramphalile o boletse hore 
mofu Sr. Annuciata e bile 
mokuli oa nako e telele oa 
mafu a phallo e phahameng 
ea mali le pelo, empa a se 
a bile a tloaetse, kaha a ne 
a ntse a inoella litlhare tsa 
hae hantle ho se bothata ba 
letho. A re morao-rao tjena 
o ile a ba le bothata bo bo-
cha ba le lehlatso h'a qeta 
ho ja, a fetisetsoa Sepetlele 
St. Joseph, moo ba ileng 

ba mo fetisetsa Sepetleng 
sa Tšepong.  A re ke hona 
moo lingaka li ileng tsa hlo-
komela hore ona le bothata 
ba ka mpeng ba mala a fa-
sahaneng e leng lona lefu le 
nkileng bophelo ba hae.

Lebitsong la likopano tsa 
baitlami Sr. Rose Nkhate o 
itse motho ka mong h'a e tla 
lefatšeng Morena Molimo 
o mo file thomo ea tlil’o e 
phetha, a bile a tseba hore 
ona le nako ea ho tloha le-
fatšeng h'a qetile mosebetsi 
oo ao filoeng. Ka hona haele 
mona Morena Molimo a mo 
nkile ke hobane a pheth-
ile mosebetsi oo a neng a 
mo file ona. A qetella ka ho 
tšelisa Baitlami ba Lelapa le 
Halalelang, Kereke le lelapa 
labo kaha Molimo o e entse 
thato ea hae.

Mookameli oa Tikoloho 
oa Baitlami ba Lelapa le 
Halalelang Sr. Baptistina 
Hlakola o ile a isa liteboho 
ho bohle ba ileng ba kenya 
letsoho ka mekhoa a fepa-
kaneng. Ka ho khetholoha 
a leboha Morena Molimo ka 
bophelo ba Sr. Annunciata 
ka lebaka la makhabane a 
mangata ao a ba sietseng 
ona. "Re leboha sechaba 
sohle sa Morena Molimo. 
Jesu, Maria le Josefa ba 
be le lona." Moea hae le ea 
balumeli bohle ba faletseng 
o ke o phomole ka khotso 
'musong oa Molimo!   

Limathi lia ipabola
Tšeliso Thakholi

Queen o ikemisetsa katleho
Tšeliso Thakholi

Limathi tse tsebahalang 
haholo tsa Lesotho 
tsa mabelo a moko-

ka, Tšepo Ramashamole, 
'Malineo Mahloko le Leben-
ya Nkoka li sebelitse hantle 
haholo lebelong la banna le 
basali la mokoka la bolelele 
ba 42.1km la Nelson Man-
dela Marathon le bileng 
Cape Town, Afrika Boroa, ka 
la 18 Mphalane monongoa-
ha, moo ba bileng boemong 
ba bobeli le ba botšelela ka 
talellano har’a ba leshome 
ba tsoileng khoeleng pele.

Likhalala tsena tsa Leso-
tho tse bontšitseng boiphi-
hlelo papaling ea mabelo 
le ho phahamisa folakha ea 
Lesotho machabeng, ka ho 
banna li ne li eteletsoepele 
ke Tšepo Ramashamole 
boemong ba bobeli ka nako 
ea 2:15:24, ha boemong 
ba botšelela e bile Lebinya 
Nkoka ka nako ea 2:18:31. 
Athe mohloli lebelong lena e 
bile Arthur Jantjies oa Afrika 
Boroa ka nako ea 2:15:14, 
borarong ea eba Moses 
Tarakinyu oa Zimbabwe ka 
nako ea 2:15:34.

Haele ka ho basali, teng 
'Malineo Mahloko o ile a 
hlaha boemong ba bobeli ka 
nako ea 2:43:53. Mohloli e 
bile Bize Beyira Negasa oa 
Naha ea Ethiopia ka nako 
ea 2:36:42 ha borarong e 
bile Lehlohonolo Chidzivo 
oa Zimbabwe ka 2:49:55. 
Monongoaha lebelo lena le 
ne le arotsoe ka mekhahle-
lo e meraro e leng la 10km, 

21km le leholo le neng le 
hlile le shebiloe ka mahlo a 
nchocho e leng la 42.1km, 
'me limathi tse neng li kene-
tse mabelo ana ka kakaret-
so e bile 26,000.

Mohloli ka ho ban-
na le basali o ikhapetse 
M225,000.00 ha bobeling 
Tšepo Ramashamole a fu-
mane chelete e kaalo ka 
M150,000.00. Haele Leben-

ya Nkoka o ile a khaketsoa 
M30,000.00 kamor’a ho hla-
ha boemong ba botšelela. 
Ka mokhoa o tšoanang ka 
ho basali 'Malineo Mahloko 
o kiba-kiba ka M150,000.00 
ka lebaka la ho hlaha mae-
mong a bobeli.

Limathi tse ling tsa Leso-
tho tse neng li kenetse leb-
elo lena e bile Tukiso Motlo-
melo ea hlahileng boemong 

ba bo 11 ka nako ea 2:20:22, 
Namakoe Nkhasi ea ileng a 
hlaha boemong ba bo 17 
ka 2:22:34 a hlahlangoa ke 
Tšepang Mokhethi mae-
mong a bo 18 ka 2:22:54. 
Athe semathi se secha ha-
holo mabelong ana a moko-
ka a bile a ntse a le mocha 
lilemong ke Tšeliso Marata 
ea hlahileng boemong ba 
bo 575 ka nako ea 3:44:54. 
Ka lehlakoreng la basali e 
bile 'Malineo Mahloko a le 
mong feela ea hlahileng bo-
emong bo holimo.

Moroetsana ea 
nang le talenta 
e kholo ea 'mi-
nong oa bolu-

meli a bile a sa le mocha ha-
holo selikalikoeng sa 'mino 
Refiloehape 'Queen' Ramo-
rai, o re ona le  tšepo e kholo 
ea hore o tla fumana katleho 
kamor'a hore a ntše pina ea 
ha ea pele ea 'mino oa bol-
umeli e bitsoang 'Ke leboha 
mohau oa Molimo' eo a e 

ngotseng a ipapisitseng le 
pale ea bophelo ba hae.

Puisanong le Koranta 
ena Queen o boletse pale 
e bohloko ea bophelo ba 
hae, h'a ne a lokela ho tlo-
hella sekolo ka lehare ka 
lebaka la bokulo, 'me a kena 
sepetlele selemo kaofela a 
khathoatsoa ke ho opeloa 
ke manonyeletso le bohloko 
ba masapo, hoo a neng a se 
a bile a tsamaea ka koloea-
na e mabili a mane.

"Ha nkaba ka qeta Foro-
mo ea Bobeli(Form B) se-

kolong se phahameng, ke 
ile ka tlameha ho lula hae 
selemo kaofela se latelang 
sa lithuto. Ha kene ke tlame-
ha ho khutlela sekolong ke 
utloa e ka ke folile, lintho li 
ne li mpefala le ho feta, ho-
bane ke teng moo ke neng 
ke opeloa ke manonyeletso 
a maoto le matsoho hoo ke 
neng ke sitoa ho tsamaea." 
O boletse joalo a bile a supa 
hore ho ne ho se na tlhalo-
so e hlakileng ho tsoa ho 
lingaka hore na sesosa sa 
bohloko ba manonyeletso le 

masapo ke se feng.
Queen o bontšitse hore 

pina ea hae e susumelitsoe 
ke boemo bona ba bokulo 
ba hae hoo a neng a se a 
ena le nako e telele a tsa-
maea ka koloeana. "Ka pina 
ena ke batla hore batho ba 
tsebe ka leeto la bophe-
lo ba ka ha ke itlhalosa ka 
botebo 'minong. 'Nete ke 
hore ke ile ka ikamohela ka 
ba ka beha tšepo ea ka ho 
Morena Molimo, hore ka let-
satsi le leng ke tla fola, 'me 
ho fetse ha eba joalo ke 'na 

enoa ke boetse ke tsamaea 
ka maoto a ka hape. Haele 
bohloko bona bo felile, ke 
rorisa morena ka pina ena." 
A rialo.

O boletse hore bokulo ba 
mofuta ofe kapa ofe ha se 
pheletso ea bophelo, ha fee-
la motho a behile tšepo ea 
hae ho Molimo, 'me taba e 
'ngoe e kholo e ileng ea mo 
tsosa morolo ke tšehetso eo 
a ileng a fumana ka lapeng 
le sechabeng nakong eo a 
neng a ntse a kula. Ka pina 
ena o boetse o isa liteboho 
ho Basotho bohle ba ileng 
ba mo tšehetsa linakong tse 
boima bophelong ba hae. 
Pina ena o tlil’o fana ka eona 
mahala e le teboho hang 
hae qeta ho tsoa mafelong 
a Pulungoana.

Ntle le hore ke sebini se 
hloahloa sa 'mino oa bolu-
meli ke setaki, 'me ke ntse  
thusa bacha ba motseng oa 
heso oa Lisemeng, Hlotse 
ka botaki. "Ke ba thusa tje-
na hobane ke tseba ho taka 
matlo a matle ao kea ahang 
ka mabokose. Ke ba thusa 
ka lerato lohle la ka hobane 
ba mpontšitse hore bana le 
kutloisiso, mamello le ler-
ato la seo ba se etsang."O 
boletse joalo a bile a bolela 
hore o tseba ho taka litšoan-
tšo tsa liphoofolo, likoloi le 
lithaba tse ntle tsa Lesotho 
bo-Thaba-Limmele, Mach-
ache le mekoloko ea lithaba 
ena e arotseng Lesotho le 
Afrika Boroa seterekeng sa 
Mokhotlong.  

Lesotho Mohopeng oa FIFA-U15
Tšeliso Thakholi

LDF Ladies e tšoere morethetho
Tšeliso Thakholi

Sekolo sa Koetliso 
ea Bolo ea Mao-
to sa LeFA, se 
khethile libapali 

tsa bana ba lilemo li 15 tse 
tlang ho e mela naha litlholi-
sanong tsa pele tsa mofuta 
oa tsona tsa Mohope oa 
Lefatše oa FIFA-U15, tse 
tlil’o tšoareloa Motse-Mo-
holo Baku naheng ea Azer-
baijan ka la 22 ho isa la 30 
Mphalane monongoaha, 
moo Lesotho le tlang ho ba-
pala Mokhahlelong oa I le 
Bulgaria, Gabon, Latvia le 
Scotland.

Sehlopha sena se bopilo-
eng ka bana ba 14 se kenye-
letsa ba leshome ba tsoang 
Sekolong sa Koetliso ea 
Bolo ea Maoto sa LeFA e 
leng Hlao Phohleli, Molefe 
Moleleki, Kamohelo Motsa-
mai, Teboho Maleka, Rea-
mohetsoe Lebesa, Thape-
lo Pitsi, Theriso Tšoaeli, 
Kananelo Marabe, Tšepo 
Khoane, Pheko Matšoara 
le Thabelang Makaka. Ha 
ba bararo ba khethiloeng ho 
tsoa Lenaneng la Ntlafatso 

ea Talenta e le Karabo Le-
nong, Pheelo Ramokoena 
le Ntilane Makhetha.

Pele ba leba Azerbaijan 
sehlopha sena sa Lesotho 
se ne se ile sa bapala lipapali 
tse 'maloa tsa machaba tsa 
setsoalle, e le ho itlhophela 
ho tlela Basotho le Lesotho 
tlholo. Har’a lipapali tseo ba 
ileng ba libapala tsa mach-
aba li kenyeletsa tsa naha 
ea Eswatini, moo ba ileng 
ba sebetsa hantle, kaha ba 
ile ba lahleheloa ke papa-
li e le 'ngoe feela ha bane 
ba shapuoa 2-0. Ba boetse 
ba bapala lipapali tse ngata 
le Kaizer Chiefs-U15 moo 
le teng ba ileng ba sebetsa 
hantle haholo ka ho bapa-
la ka ho lekana lipapaling 
tsohle tseo ba li bapetseng. 

Ka hona Basotho ba se 
ba behile tšepo ea bona ho 
sehlopha sena hore se tla 
ba tlela le tlholo. Morero o 
moholo oa FIFA ka lipapali 
tsena tsa bana tsa Mohope 
oa Lefatše ke ho matla-
fatsa talenta lilemong tse 
tlase, ho fa bana monyetla 
o tšoanang le oa ba baho-
lo oa hore ba iponahatse 
boemong ba machaba, ho 
kopanya lihlopha tse tsoang 
lefatšeng lohle boemong ba 
U15 e le ho ba fa boiphihlelo 

bolong ea maoto.
Ha li qala li thakhoha Le-

sotho le tla botsana lipotso 
le Gabon ka la 24 Mphalane 
Mokhahlelong oa I, e be 
letsatsing le hlahlamang la 
la 25 Mphalane e momana 
habohloko le Bulgaria, ha 
papali ea eona ea ho qete-
la e tla kolokochana le Lat-
vie ka la 26 Mphalane. Ha 

e ka ea hapa lipapali tsena 
e tla fetela mokhahlelong o 
hlahlamang oa litlholisano 
tsena. 

Ke linaha tsa lefatše tse 
211 tse kenetseng litlholi-
sano tsena tsa bana, ntle 
le Naha ea Ukraine e han-
neng ho kenela lipapali tse-
na kamor’a hore Naha ea 
Russia e ngolisoe Mokha-

hlelong oa AE moo e tlang 
ho bapala Turkey, Afghani-
stan, Djibouti, Sierra leone 
le Sudan. Mokhatlo oa Bolo 
oa Ukraine o ne o phatlala-
tse hore o ke ke oa kenela 
tlholisano efe kapa efe eo 
honang le Naha ea Russia, 
ka lebaka la ntoa e ntseng 
e kupa lipakeng tsa linaha 
tsena tse peli.  

Kamor’a hore Se-
hlopha sa Bolo 
ea Maoto ea 
Basali sa LDF 

Ladies se hlole sa Bokamo-

so Ladies ka lintlha tse peli 
ho lehe, papaling ea bobeli 
ea mokhahlelo oa pele oa 
Liki e Kholo, LDF Ladies e 
boemong ba pele lokong 
kamor’a ho tlontlolla sehlo-
pha se secha haholo liking 
sa PK Stars Ladies, ka ho 
se shapa ntle le qenehelo 
ka phafa ea 10-0 mafelong 
a beke a tsoa feta, se bona-
hala se qalile liki se sebetsa 

hantle hoo se ka qetellang 
se sirelelitse mohope oa liki 
lekhetlo laboraro ka tatella-
no.

LDF Ladies joaloka ngoa-
hola ha e tla nka mohope 
ke sona feela sehlopha se 
seng se hapile lipapali tsa 
pele tse tharo katatellano 
se e-s’o hloloe. E hlahlan-
goa ke Kick4Life maemong 
a bobeli, borarong ke Berea 

Ladies ha boneng e le Lija-
batho Ladies, 'me sehlopha 
ka seng se hapile lipapali 
tse peli ha li e-s’o lahleheloe 
ke papali. Leha ho le joalo, 
ho sa ntse ho le thata ho 
hakanya hore na sehlopha 
se tla hapa Liki ke sefe, 
kaha tsela e sa le telele ha-
holo.

Leha ho bonahala sehlo-
pha sa Kick4Life, Berea 
Ladies le Lijabatho Ladies 
li qalile ka matla a maho-
lo ho tseka maemo a pele 
lokong, ha hona ho makat-
sa hore joaloka lilemong 
tsa ho feta, ebe LDF La-
dies e se e le hae tsorame 
kaholimo lokong ho fihlela 
selemo sa lipapali se fihla 
pheletsong isao. E se e le 
tloaelo ea sona lilemo tsena 
kaofela ho roalla le sa sele 
etsoe litaba tsa mokhathala 
ha li tsejoe. Leha ho le joa-
lo, liki e bulehile hona joale 
'me sehlopha ka seng sena 
le monyetla oa ho ikhapela 
eona. 

Qholotso e bonahalang e 
le teng kahare ho lihlopha 
tsa liki ea basali, ke lihlopha 
tse ncha tse kenang kahare 
ho liki li sa ikatela, joaloka 
PK Stars e sa tsoa shapuoa 
10-0 ke LDF Ladies le Em-
manuel Queens e tetekiloe 
5-0 ke Kick4Life Women. 
Lihlopha tsa mofuta ona lia 
kena lia tsoa ha selemo sa 

lipapali se fela. Ho shapuoa 
ha kana e sa le qalong ea 
liki ke le leng la matšoao a 
bontšang hore, ha li ke ke 
tsa ikatela li tla tsoa le moo 
li keneng le teng joaloka sa 
Villa Ladies, se neng se ip-
hetotse ntetekeng ngoahola 
ha se tla e hlaba ka monk-
hoane.

Boemo boo lihlopha tse-
na tse ncha li leng ho bona 
li lokela hore li bule mahlo, 
kaha li sa ntse li le mokha-
hlelong oa pele oa selemo 
sa lipapali. Ba lokela ho tiisa 
haholo e le hore litlholisano 
tsa liki li tle li tsebe ho ba 
matla le ho phahamisa pa-
pali ka bo-eona. Ba se ke ba 
sebeletsa feela hore libapali 
tsa bona tse matla li hlahelle 
ka mahetla lipapaling tsa 
liki, empa li sa tl’o ba tsoela 
molemo oa hore lihlopha tsa 
bona li se ke tsa tsoa liking 
hang sa selemo se fela.

Haele lipapaling tse ileng 
tsa bapala mafelong a beke 
ke moo Bokamoso Ladies e 
ileng ea bapala ka seahlo-
lo sa 1-1 le FC Stoko, Lija-
batho Ladies ea hlola LMPS 
Ladies ka 3-0, Berea Ladies 
ea pola Mphaki HS Ladies 
ka phafa ea 2-1 ha Kick-
4Life Women e ile ea amo-
hela sehlopha se secha sa 
Emmanuel Queens  ka pha-
fa ea 5-0.


